
შპს „ავერსი-ფარმას“ გენერალურ დირექტორს
						ბ-ნ ირაკლი ფურცელაძეს 

საქართველოს პრემიერ მინისტრს 
ბ-ნ მამუკა ბახტაძეს           

საქართველოს ეკონომიკისა და მდგრადი განვითარების მინისტრს ქ-ნ ნათია თურნავას 

საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრს ქ-ნ ეკატერინე ტიკარაძეს     


ბატონო ირაკლი,        

ჩვენი ა.წ. 9 ივლისის წერილი არც შეურაცხმყოფელი ყოფილა და არც ცინიკური. უბრალოდ, იგი ძალიან დამაჯერებლად  ასახავდა იმ სინამდვილეს, რომლის აღიარებაც თქვენ ცოცხალი თავით არ გინდათ. 

მართლა შეურაცხმყოფელი და ქვეყნის სირცხვილი ის არის, როცა ისეთი ტრადიციების, დამსახურების და მიღწევების სამედიცინო დაწესებულებას, როგორიც ინფექციური პათოლოგიის, შიდსისა და კლინიკური იმუნოლოგიის ს/პ ცენტრია (შემდგომში ცენტრი), რვა წლის მანძილზე უხდება „ჯაყოს ხიზნების“ მდგომარეობაში ყოფნა, ხოლო ახლა სულაც არსებობის შეწყვეტა ემუქრება. მიგვაჩნია, რომ იმ ქვეყანას მომავალი ვერ ექნება, რომელიც ჯერ განადგურების პირას მიიყვანს, ხოლო შემდეგ მთლიანად შეუწყვეტს არსებობას იმ დაწესებულებას, რომელმაც ქვეყანას თავიდან ააცილა აივ/შიდსის ფართომაშტაბიანი ეპიდემია, მისგან გამომდინარე უდიდესი ადამიანური მსხვერპლით და სერიოზული ეკონომიკური ზარალით, რომელიც არის ძირითადი ინიციატორი და განმახორციელებელი C ჰეპატიტის ელიმინაციის პროგრამისა, რომელიც გადაარჩენს 120 ათასზე მეტი ადამიანის სიცოცხლეს და პირველად მსოფლიო მედიცინის ისტორიაში მოახდენს ქრონიკული ინფექციური დაავადების ელიმინაციას, რომელიც უზრუნველყოფს მძიმე და განსაკუთრებით საშიში ინფექციებით ავადმყოფების ლეტალობის მსოფლიოში ერთ-ერთ ყველაზე დაბალ მაჩვენებლებს და რომელმაც ყველაფერი ამისთვის დაიმსახურა ჯანმოს უმაღლესი ჯილდო, რომელიც არა აქვს მიღებული აღმოსავლეთ ევროპის არცერთი ქვეყნის არცერთ სამედიცინო დაწესებულებას. 

ცალსახად ვაცხადებთ, რომ „მხოლოდ 3 შენობა-ნაგებობის დაცლის“ მოთხოვნით თქვენ ცენტრისთვის არავითარი შეღავათი არ გაგიწევიათ, ვინაიდან ამ შენობებში განთავსებული სტრუქტურების - ადმინისტრაციის, რეანიმაციის, სადღეღამისო ლაბორატორიის, ექსტრაკორპორალური დეტოქსიკაციის ბლოკის და სამრეცხაოს გარეშე ცენტრი ვერ იფუნქციონირებს და ამ შენობების დაცლა ერთმნიშვნელოვნად ცენტრის არსებობის შეწყვეტის ტოლფასია. შესაბამისად, თქვენი ბრალდება, რომ ჩვენი პოზიცია „არ ემსახურება გამოსავლის მოძებნას და არ არის მიმართული შედეგის მიღწევისკენ“. აბსოლუტურად არარელევანტურია. სინამდვილეში გამოსავალი და შედეგი მხოლოდ ორიდან ერთი შეიძლება იყოს - ან თქვენ დათანხმდეთ, რომ ჩვენმა ცენტრმა თუნდაც დღევანდელ უკიდურესად მძიმე პირობებში გააგრძელოს საქმიანობა, სანამ ახალი შენობა არ იქნება, ან ცენტრმა არსებობა შეწყვიტოს. მესამე ვარიანტი უბრალოდ არ არსებობს.   

რაც შეეხება იმას, რომ „ნებისმიერი ანალიზი, მსჯელობა და გადაწყვეტილების მიღება უნდა ეფუძვნებოდეს სტატისტიკას და ციფრებს, გეთანხმებით და ჩვენს ა.წ. 9 ივლისის წერილში სწორედ ასეთი ციფრები, ფაქტები და არგუმენტებია მოყვანილი და თუ იქ რაიმე ფაქტობრივ უზუსტობას იპოვნით, ბოდიშს მოგიხდით. თქვენი ერთადერთი არგუმენტი კი ის არის, რომ ცენტრის ტერიტორია და შენობა-ნაგებობები თქვენი საკუთრებაა და ამიტომ თქვენი ყველა ქმედება გამართლებულია. კონსტიტუცია ნამდვილად იცავს კერძო საკუთრებას, მაგრამ გააჩნია, თუ რა გზებით და რა პირობებშია ის მოპოვებული. ცნობილია, რომ ყველაზე დიდი უკანონობები კანონის სახელით ხორციელდება. არცერთ ცივილიზებულ ქვეყანაში, არ მოხდებოდა ის, რაც ჩვენთან მოხდა, როცა კერძო პირმა მაშინდელ ხელისუფლებასთან დანაშაულებრივი გარიგებით (ეს ხომ ყველამ იცის) „ჩალის ფასად“ შეიძინა ქვეყნისთვის უმნიშვნელოვანესი მოქმედი სამედიცინო დაწესებულების ტერიტორია და შენობა-ნაგებობები და დასაღუპად გასწირა ეს უკანასკნელი. 

„კომუნიზმის დიადი ეპოქის“ ნოსტალგიაში რას გულისხმობთ - თუ იმას, რომ კერძო კლინიკები სახელმწიფო საკუთრებაში მყოფ კლინიკებზე უკეთესია, ჩვენი და თქვენი კლინიკების მაგალითით ამას ვერ ვიტყოდით. თუ იმას, რომ „ოდიოზურმა“ კომუნისტებმა საკავშირო პრემიების მიმღებ სიმონ ხეჩინაშვილს და ოთარ ღუდუშაურს ცენტრები აუშენეს, გარწმუნებთ, არაკომუნისტურ ქვეყნებში ჯანმოს უმაღლესი პრემიის მიმღებ დაწესებულებებს გაცილებით მეტს უკეთებენ. რაც შეეხება იმას, რომ  მსოფლიოს ყველა სახელმწიფოს უნდა ჰქონდეს (და აქვს) სახელმწიფო დაქვემდებარებაში მყოფი სულ ცოტა ერთი რეფერალური კლინიკა მაინც, რომელსაც შეეძლება ინფექციური დაავადებებით, მათ შორის მძიმე, გადამდები და განსაკუთრებით საშიში ინფექციებით ავადმყოფების მიღება, ეს ჩვენი მოგონილი არ არის და ყველა ქვეყანაში (კომუნისტურშიც და არაკომუნისტურშიც) ასეა. გარწმუნებთ აგრეთვე, რომ არცერთ ნორმალურ ქვეყანაში ჩვენი ცენტრის დონის და მნიშვნელობის სამედიცინო დაწესებულებას კერძო პირის კომერციულ ინტერესებს არ შეწირავდნენ. 

რაც შეეხება ჩვენი ცენტრის და პირადად ჩემი დისკრედიტაციის მცდელობას (ასეთი მცდელობა ადრე ბ-ნ გადელიასაც ჰქონდა), დროს ტყუილად კარგავთ, ვინაიდან საზოგადოებაში ჩვენზეც და სხვათაშორის თქვენზეც, არსებობს მყარად ჩამოყალიბებული საზოგადოებრივი აზრი, რომელსაც ვერაფრით შეცვლით.  

თქვენი მოთხოვნით ცენტრის ტერიტორიის და შენობა-ნაგებობების სრულად გათავისუფლებას ჩვენ ძალიანაც რომ გვინდოდეს ფიზიკურად ვერ შევძლებთ, ჩვენ დაველოდებით ჯანდაცვის და ეკონომიკის სამინისტროების გადაწყვეტილებას და შემდეგ ვიფიქრებთ, თუ როგორ მოვიქცეთ.  

მივმართავ ბატონ პაატა კურტანიძეს! თქვენ ერთ დროს ერისკაცობაზე გქონდათ პრეტენზია, მაგრამ საბოლოოდ გადაწყვიტეთ ისტორიაში „ჰეროსტრატეს“ სახელით შესვლა. რატომ გააკეთეთ ეს? ამ ლაქას ხომ ვერასდროს ჩამოიცილებთ. თქვენ ძალიან მარტივად შეგეძლოთ შეგეძინათ ნებისმიერი სხვა ტერიტორია და წარმატებით გეკეთებინათ იგივე საქმე, ისე, რომ ქვეყნისთვის უმნიშვნელოვანესი სამედიცინო დაწესებულების არსებობა კითხვის ნიშნის ქვეშ არ დაგეყენებინათ, მაგრამ თქვენ მაინცდამაინც ჩვენი ცენტრის ტერიტორიის და შენობების ხელში ჩაგდება მოინდომეთ. გვინდა იცოდეთ, რომ საკუთარ ბედნიერებას სხვის უბედურებაზე ვერ ააშენებთ და თუ ჩვენი ცენტრი იძულებული იქნება არსებობა შეწყვიტოს, ეს ყველასთვის ძალიან ცუდად დამთავრდება.  იცოდეთ „სანთელ-საკმეველი თავის გზას არ დაკარგავს“. 


პატივისცემით, 

თენგიზ ცერცვაძე
გენერალური დირექტორი
პროფესორი 

